“Сездә ничек? -  Бездә болай.”

(Гаиләдә бер көн).

Балалар сәхнәсе өчен кечкенә пьеса.

1 пәрдәдә, бер күренештә.

Катнашалар:

Әти

Әни

Әби

Малай – V сыйныфта укый.

Пәрдә ачыла. Бүлмә уртасында язу өстәле. Бераз читтәрәк ятак урыны, ике урындык бар. өстәл янында әни малайның күлмәк чалбарларын үтүкли. Әти өстәл артындагы урындыкка утырган, алдында 5 сыйныфның математика китабы, ике кулы белән башын тоткан, бик каты уйлап мәсьәлә чишә.

Бераз читтәрәк бүлмә җыештырып, идән себереп әби йөри.

Кереш. 
 АВТОР 
 Вакыйга авыл өендә бара. Хәзерге заманга хас традицион бер балалы гаилә. Инде кояш баеган. Әти һәм әни арып-талып эштән кайтканнар. Абзарда мал карап кергәннәр. Инде рәхәтләнеп, арканы диванга терәп ял итәсе генә бит. Ләкин юк шул. Кырыкмаса кырык төрле мәшәкатъ аларны өйдә көтеп тора. Бу мәшәкатъләр белән көрәшергә бүген, әнә, әби дә кушылган. Әти дә, рәхәтләнеп телевизор карыйсы яки гәҗит укыйсы урынга башын тотып язу өстәлендә утыра.

Хәер, нигә сөйләп торам соң, үзләренә сүз бирик әле.

ӘТИ: (дәреслектән укый) Ике поезд бер үк вакытта бер үк станциядән  капма – каршы юнәлештә чыгып китәләр... Ике поезд (һавага ике кулын күтәреп әле берсенә, әле икенчесенә карый) ... Капма – каршы юнәлештә (кулларын бер-берсенә якын китерә) ... Уф , башым катты. 5 нче класс баласына бу кадәрле катлаулы мәсьәлә бирмәсәләр? Әнисе, куеп тор әле эшеңне, малайның мәсьәләсен чишәргә булыш.
ӘНИ: Әй, әтисе, әйттең сүз! Мәсьәлә чишә белсәм, сиңа китапны тоттырыр идем мени мин? Әнә иртәгә гаилә бәйрәме була, ди. Шуңа улымның күлмәк чалбарларын үтүкләп бетерәсем бар.

ӘБИ: Әй, балакайларым, бу ышпана малаегыз белән үзегез дә һич ял күрмисез. Колхозда арып-талып эшләп кайт та, бер тиен акча алма, шуның өстенә бала тәрбиялә. Шушы бер баланы көйлим дип, кичәгенәк күршеләргә мәҗлескә да керә алмадыгыз бит инде. Бәйрәм күрмә, ял күрмә, яшә инде.  Сезең кебек чакта мин итәк тутырып бала үстерә идем, берсен дә ким-хур итмәдем, бар эшкә дә җитешә идем.

ӘНИ: Ул чакта дөньясы башка булган бит аның, әбисе.
ӘБИ: Сөйләмә юкны, шул ук һаваны сулыйбыз, шул ук суны эчәбез... Инде урамда караңгы төште бит. Кайда йөридер инде бу бала? Бер көндәге кебек  танавын җимереп кайтыр микән инде тагын.

ӘТИ: Зинһар өчен, фикеремне чуалтмагыз, миндә мәсәләне ничек чишү кайгысы (уйлый). Уф... Ике поезд (пауза)... булмый.(Кинәт, нәрсәдер исенә төшеп) Әнисе, кара әле, әллә Галәвиләргә шалтыратып карыйсыңмы? Аларның да малайлары 5 нче класста укый бугай. Өй эшләрен эшләмичә калмагандыр.

ӘНИ: (мыскыллап) Әй, әти кеше имеш, гаилә башы! Малаеңның классташларын да белмисең бит син. Берәр тапкыр ата-аналар җыелышына барсаң белер идең дә бит. Галәвинең малае әллә кайчан 7 не тутырды бит. Әнә  Сәлимнәргә шалтыратып кара лутчы, аның кызы 5 тә укый.

ӘТИ: Шулай дисеңме? Ярый алай булгач (номерын эзләп таба, шалтырата) Алло Сәлим туган, саумы? Мин әле, таныдыңмы?.. Хәл-әхвәлләрең ничек?.. Син дә утырасың мени? Мин дә сиңа шул хакта шалтырата идем бит.. Җавабын чыгара алмадыңмы?.. Ярар инде алайса, борчуым өчен өчен гафу ит, пока (трубканы куя).  Ярар, мәктәпкә баргач, иртәгә берәрсеннән күчереп куяр әле. Чәнчелеп китсен мәсьәләсе, поездлары белән бергә. Хәзер ике көнгә бер поезд бәрелешә бит, телевизордан күрсәтеп кенә торалар.

ӘНИ:( төрттереп) Менә, синең кебек наданнар утыртып йөрткәнгә күрә бәреләләр ул поездлар. Дөньяны наданнар басты. Кемнең кулында акча, шул институт бетерә хәзер, белеме булса да, булмаса да.

ӘТИ: (ярсып китә) Харап икән! Надан имеш. Мәскәүдә аквапарк  түбәсе җимерелеп төшкәнгә дә мин гаепле түгелме алай-болай?..

ӘБИ: (тәрәзәдән малаеның кайтканын күреп) Әй, балакайлар, җыеныгыз тизрәк, сакланыгыз! Малай кайтып җитте.

Әти китап-дәфтәрләрне җыеп сумкага салып куя. Әни ашыгып киемнәрне төрә. Шул вакыт шакылдап, дөбердәп ишектән малай кайтып керә һәм ишек катында тукталып кала. Күз төбендә фингал, аркасына уенчык автомат аскан. Малайны күрүгә әбисе аңа ташлана.

ӘБИ: И балакаччаем, күз төбеңә ни булды,кем кыйнады?

МАЛАЙ: (яшергән урыныннан мылтыгын чыгара да әбисенә төзи, аткан тавыш чыгарып, үбисенең күкрәгенә терәп ата) Егыл!.. (әбисе үлгән кеше кебек егыла) Урра!  Без җиңәбез! (йөгереп барып әнисенә мылтыктан ата)
ӘНИ:Уф, улым.(егыла)
МАЛАЙ: (Әтисенә төбәп) Руки  вверх!

ӘТИ: (кулын күтәрә) Улым, атма!

МАЛАЙ: Синең штаб җимерелде! Мин сине пленга алам! Атла!

Малай мылтык төбәп әтисен икенче бүлмәгә алып чыгып китә. Әни, әби егылган урыннарыннан торалар. 

ӘНИ: Көн дә шулай. Ни дә булса уйлап таба.

ӘБИ: Уйнасын гына берүк, безгә яшь чакларда андый уеннар тәтемәде. Күр әле! Шуны уйлап табарга кирәк бит, мылтыгын каян тапкан?

ӘНИ: Әйе, әбисе, дөрес әйтәсең, уйнар чагы бит, уйнасын башкалардан ким-хур була гына күрмәсен.. Ярар улым бик ачыккандыр, тамагын туйдырыйм әле. (күрше бүлмәгә чыгып китә)

Әби: (караватка утырып дога укый) Әгузе биллаһи минәш-шәйтаан- ир- раҗиим. Бисмилла- һир- рахман- ир- рахи- и- им. Әлхәидүлилләһи раббил гаәләмииин. Үәссаләтү, үәссәләәмү галәә расүүлиһи. Мүхәммәдиү үә галәә әлиһи үә әсхәәбиһиил әҗемәгыйн.  Юктан бар иткән бер ходаем, биргәнеңә шөкер. Җылы өйләрдә яшибез. Ашыйм дисәң ашарыбызга, киим дисәң кияребезгә бар. Ходаем, моннан соң да рәхмәтеңнән ташлама. Аллаһы Әкбәр!.. Уф арыдым йокларга вакытты җитте. Урын җәеп бирим әле үзенә, тизрәк. Кереп даулый башлаганчы. (малайга ятарга урын җәя).
Сөйләнә-сөйләнә ишектән әни керә.

ӘНИ: Әйдә улыкаем, алтын бөртегем, бик арыгансыңдыр. 

Малай керә.

МАЛАЙ: (керә-керешли). Әби, урын җәй!

ӘБИ: Җәйдем улыкаем, йомшак итеп җәйдем.

Малай  җәелгән урынга килеп утыра, ботинкалы бер аягын күтәреп әнигә суза, әнисе килеп ботинкасын салдыра. Әбисенә борылып карый, әбисе килеп икенче ботинкасын салдыра.

МАЛАЙ: Әти сумканы тутырдымы?

ӘНИ: Тутырды, улым,тутырды. Тик менә ни генә улым...(Ни әйтергә белмичә каушап, туктап кала).

МАЛАЙ: Нәрсә ни?

ӘНИ: Ни инде.. Математикадан мәсьәләне чишә алмады.

МАЛАЙ: (сикереп тора) Ничек чишә алмады? Әти башы белән! Керсен әле монда!

ӘБИ: Улыкаем, борчылма, зинһар. Иртән иртүк фермага эшкә чыгып киткәнче чишеп куяр ул аны.

ӘНИ: Әйе, улым, әтиеңне борчымыйк инде, ул йокларга ятты. Иртән башы яхшырак эшли аның.

МАЛАЙ:  (тынычлап утыра) Ярар алайса. Тагын шуны әйтерсез үзенә. Көндәлектән карап, китапларны дөрес итеп тутырсын. Беркөнне дә рус теле урынына тарих китабы салып җибәргән. Ботинканы чистартырга  да онытмагыз! 

ӘНИ: Ярар улым, ярар. Онытмабыз. 

Әни белән әби утырып торган малайның аякларын идәннән күтәреп, җайлап кына урынга яткыралар.

ӘБИ: Тынычлап йокла улым.

Малай ны иркәләп, сыйпап, йоклатып чыгып китәләр. Ут сүнә
